
O labor 
institucional 
do BNG:
Traballamos 
por Sada

Os concellos 
gobernados polo 

BNG caracterízanse por 
levaren a cabo políticas 
de transformación e de 
vangarda en gobernos 
que son sinónimo de bo 
facer e xestión eficaz e 
honesta ao servizo da 
veciñanza, e, por tanto, 
capaces de mellorar 
a vida das persoas en 
vilas e cidades.

Desde que obtivemos 
representación no 
Concello de Sada no 
ano 1999, a actuación 
das persoas que nos 
representaron foi 
sempre impecábel 
alí onde nos colocou 
o voto popular, fose 
no goberno ou na 
oposición. Sempre 

tentamos traballar 
en positivo para 
Sada, integrándoa 
nos proxectos máis 
salientábeis da área 
metropolitana (plan 
viario comarcal, 
plan de transporte 
metropolitano, 
recollida de residuos 
sólidos urbanos…) e 
contribuíndo a facer 
unha Galiza mellor. 
Soubemos estar na 
oposición, gobernar 
tendo a alcaldía e 
cogobernar con outras 
forzas cando non 
a tivemos, sempre 
desde a humildade e a 
lealdade e co traballo 
como bandeira.

Neste último período, 
entendemos a nosa 

participación no 
goberno de coalición 
en Sada como 
unha oportunidade 
para traballar polo 
modelo local no que 
acreditamos, e a este 
obxectivo dedicamos 
os nosos esforzos ata 
o momento en que se 
materializou a moción 
de censura que o 
transfuguismo político 
protagonizou, unha vez 
máis, en Sada.

No BNG apostamos pola 
constancia e o esforzo 
na acción política e 
social como o mellor 
xeito de servir ás xentes 
de Sada. Unha máxima 
que mantivemos nas 
nosas áreas de goberno 
—a de Promoción 

Económica, Turismo e 
Emprego e a de Benestar 
Social e Igualdade—, 
mesmo nos días máis 
duros que a crise social 
e sanitaria da Covid 
provocou.

Desde que obtivemos representación no Concello de Sada no ano 1999, a 
actuación das persoas que nos representaron foi sempre impecábel alí onde 
nos colocou o voto popular, fose no goberno ou na oposición.

No BNG apostamos 
pola constancia e o 
esforzo na acción 
política e social 
como o mellor 
xeito de servir ás 
xentes de Sada. 
Unha máxima que 
mantivemos nas 
nosas áreas de 
goberno, mesmo nos 
días máis duros

Sendo moitos os retos 
que a xestión local aínda 
ten en Sada, non menores 
son as acción positivas 
levadas a cabo nas últimas 
lexislaturas nas que 
consideramos que o noso 
traballo e implicación 
foron importantes. A nosa 
actuación no goberno de 
coalición ata a moción 
de censura está aí para 
ver, e citaremos só algúns 
exemplos:

• Comprometémonos 
co benestar da 
nosa veciñanza e 
defendemos sempre 
a necesidade 
de aumentar os 
orzamentos para 
investir en materia 
de protección e 
promoción social, 
programas de 
servizos sociais, 
asistencia social ou 
fomento do emprego. 
Así, multiplicamos 
por catro o orzamento 
de servizos sociais

• Deseñamos un 
programa para 
estabelecer diferentes 
liñas de subvencións 
directas para os 
e as autónomas 
de Sada, ao que 
foron destinados 
máis de 800.000 € 
para poder atender 
todas as solicitudes 
presentadas.

• Puxemos en marcha 
novos proxectos, 
como o de atención 
temperá ás meniñas 
e meniños con 
dificultades.

• Traballamos pola 
dixitalización e a 
redución da fenda 
dixital no noso 
concello a través de 

diferentes proxectos 
de emprego, así 
como pola posta en 
funcionamento de 
proxectos como o da 
Xanela Aberta, que 
instalou varios paneis 
informativos por todo 
o municipio. 

• Colaboramos con 
programas como o de 
Relevo, destinado á 
difusión das saídas 
profesionais do mar 
entre o estudantado.

• Apoiamos e 
potenciamos eventos 
importantes para 
Sada como o festival 
Touliña Pop, que 
nacera en 2017 
auspiciado polo BNG.

• Promovemos o 
emprego do galego no 
ámbito do comercio 
local a través de 
diferentes campañas. 

• Apoiamos a 
reivindicación 
política e 
institucional que 
durante décadas 
realizaron partidos 
como o BNG e 
colectivos sociais e 
da memoria histórica 
pola recuperación do 
Pazo de Meirás.

• Tras esta 
recuperación e desde 
a nosa Concellaría 
de Promoción 
Económica, 
Turismo e Emprego, 
xestionamos por 
primeira vez as visitas 
públicas guiadas ao 
Pazo de Meirás, que 
estaban a ser un éxito. 

• Apostamos polo 
paso do edificio 
modernista da 
Terraza á propiedade 
municipal e pola súa 

rehabilitación, tema 
que o BNG levou 
ata o Congreso dos 
Deputados. 

• Defendemos unha 
Sada feminista, 
apostando pola 
plena participación 
das mulleres no 
desenvolvemento 
en todos os ámbitos 
sociais e profesionais 
e en todos os procesos 
de toma de decisións.

E ao anterior poderiamos 
engadir un longo etcétera 
de iniciativas que dan 
mostra do modelo social 
e de benestar que desde o 
BNG defendemos para os 
concellos baseándonos 
no gran potencial que 
temos neste país.

Un modelo, en definitiva, 
leal á defensa dos 
servizos públicos, tan 
deteriorados pola dereita, 
entendendo estes 
como un investimento 
na cidadanía máis 
que como un gasto e 
crendo na posibilidade 
de construírmos vilas 
máis humanas e 
participativas, espazos 
máis amábeis e seguros, 
con maior calidade de 

vida e ao dispor das 
persoas.

O BNG somos unha 
forza política fiábel en 
Sada, cogobernamos na 
Deputación da Coruña, 
somos a primeira forza da 
oposición no Parlamento 
de Galiza e temos 
representación nas Cortes 
do Estado e en Europa. 
Podemos polo tanto 
levar as inquedanzas do 
noso concello a calquera 
institución, actuando 
con honestidade e con 
criterio, defendendo os 
intereses de Sada e de 
Galiza.

O BNG é unha forza en 
expansión, e como tal 
actuaremos, procurando 
integrar todas as 
persoas que pensan que 
traballando desde o local 
podemos contribuír a 
facer un país mellor, 
con máis autogoberno e 
mellor xestionado. 

Nestes momentos en 
que unha moción de 
censura confabulada 
por tránsfugas nos 
situou na oposición, 
saberemos actuar tamén 
con serenidade ata que 
nas vindeiras eleccións 

de maio os votos da 
cidadanía nos coloquen 
alí onde o decidan as 
persoas de Sada, que 
son as que terán na súa 
man a posibilidade de 
conformar maiorías 
de goberno. O BNG 
respectará a decisión 
das urnas e actuará en 
consecuencia, lealmente, 
sen atallos nin acordos 
contra natura que 
desvirtúen a vontade 
popular, tal e como 
sempre fixemos. 

No BNG sempre 
actuamos con lealdade 
e somos merecentes 
de total confianza no 
desempeño político. Ese 
é, ao cabo, o mellor aval 
que podemos ofrecer.

Nestes momentos en 
que unha moción de 
censura confabulada 
por tránsfugas nos 
situou na oposición, 
saberemos actuar 
tamén con serenidade 
ata que nas vindeiras 
eleccións de maio os 
votos da cidadanía 
nos coloquen alí onde 
o decidan as persoas 
de Sada

>>

Emilio Graña 
Mosquera naceu na 

Coruña no ano 1972 e 
na actualidade vive no 
lugar do Ameixeiral, en 
Mondego.

Biólogo de formación, 
profesor desde hai máis 
de 20 anos nun centro 
concertado da Coruña e 
militante do BNG desde 
a universidade, nos 
anos 90, Emilio sempre 
participou na vida social 
e política alí onde estivo e 
dun xeito comprometido. 
Así, formou parte do 
movemento pacifista 
contra o servizo 
militar, foi insubmiso e 
condenado a 9 meses de 
prisión por defender a 
loita social que ao cabo 
finalizou coa abolición da 
mili obrigatoria.

Tamén foi un destacado 
activista do movemento 
ecoloxista desde que 
cursaba bacharelato 
no Instituto da Agra 

do Orzán na Coruña, 
implicándose en 
movementos a prol 
dunha planta de reciclaxe 
para a comarca, despois 
do escorregamento do 
vertedoiro de Bens.

Colaborou moi 
activamente, como 
voluntario da asociación 
ecoloxista Adega, na 
organización de envío 
de buses a na recollida 
de chapapote durante a 
marea negra do Prestige.

Esta é a segunda vez que 
participa nunha lista 
electoral. A primeira, no 
ano 1999, foi ocupando 
o segundo posto na que 
presentou o BNG ás 
eleccións municipais no 
concello de Oleiros, onde 
naquel momento residía.

Na actualidade é o 
responsábel local do 
BNG de Sada e encara 
este novo compromiso 
con humildade, ilusión 

e ganas de contribuír a 
facer unha Sada mellor.

Emilio considera que as 
solucións para Sada non 
poden vir das mesmas 
ideas que fomentaron 
os pelotazos e a desfeita 
urbanística da nosa 
vila, un pasado do que 
aínda hoxe sufrimos as 
consecuencias. 

Pola contra, quere 
contribuír a facer unha 
Sada mellor e máis 
accesíbel, colaborando 
con aquelas forzas 
políticas que aposten 
por humanizar a nosa 
vila, conectar as nosas 
parroquias, crear máis 
lugares para andar e para 
o esparexemento e seguir 
traballando pola mellora 
dos servizos básicos para 
a poboación, de xeito que 
ninguén quede atrás. O 
forte investimento en 
servizos sociais levado 
a cabo polo BNG desde a 
Concellaría de Benestar 

Social e Igualdade, da 
que fomos responsábeis, 
que multiplicou por catro 
o orzamento anterior, 
demostra con feitos 
por que o BNG é útil e 
necesario nun goberno.

Somos persoas serias, 
comprometidas co 
noso pobo, e temos 
ademais o respaldo 
dunha organización que 
nos permite trasladar 
as nosas iniciativas 
tanto á Deputación e á 
Xunta como ao Estado 
e a Europa, porque 
traballamos desde o local 
coa idea de facermos 
unha Sada mellor, 
integrada na comarca e 
nunha Galiza máis forte e 
máis próspera.

Con esa intención 
queremos seguir 

ampliando a vosa 
confianza para chegar 
a liderar novamente o 
goberno de Sada. 

Emilio,
candidato á 
alcaldía 

Emilio quere 
contribuír a facer 
unha Sada mellor 
e máis accesíbel, 
colaborando con 
aquelas forzas 
que aposten por 
humanizar a nosa 
vila, conectar as 
parroquias, crear máis 
lugares para andar e 
para o esparexemento 
e seguir traballando 
pola mellora dos 
servizos básicos para 
a poboación, de xeito 
que ninguén quede 
atrás

Somos persoas serias, comprometidas co noso pobo, e 
temos ademais o respaldo dunha organización que nos 
permite trasladar as nosas iniciativas a todos os niveis.

O pasado 3 de 
marzo presentamos 
o noso candidato 
á alcaldía, coa 
presenza de Ana 
Pontón, portavoz 
nacional do BNG.

1. Aumentar a frecuencia de buses nas horas 
de entrada e saída de centros de estudo 
ou traballo (isto é, reforzar os servizos nas 
chamadas horas punta) e ampliar horarios 
polas noites e durante a fin de semana, 
así como mellorar a súa puntualidade 
realizando os axustes necesarios nos 
traxectos.

2. Mellorar a información ao servizo das 
persoas usuarias das liñas de autobuses, 
coidando a cartelaría anunciante dos 
destinos dos vehículos e a sinaléctica 
das paradas, estabelecendo avisos 
das paradas cun sistema por voz, por 
exemplo, ou creando novas ferramentas de 
comunicación mediante o aproveitamento 
das novas tecnoloxías.

3. Revisar e renovar con carácter de 
urxencia a frota de vehículos destinados 
a dar servizo ás liñas de transporte 
metropolitano que atravesan Oleiros, para 
garantir que todos eles sexan accesíbeis 
para persoas con todo tipo de diversidade 
funcional, que estean provistos de espazo 
suficiente para persoas de mobilidade 
reducida e, así mesmo, que conten con 
medios técnicos adecuados para posibilitar 
o acceso destas ao interior dos buses.

Con motivo da crise 
actual e da suba dos 

carburantes derivada 
fíxose máis patente 
aínda a necesidade 
perentoria da mellora 
do transporte público 
no noso concello. Os 
veciños e veciñas 
padecen liñas de bus 
que van saturadas, nas 
que hai que ir de pé 
en horas punta, con 
atrasos, ás veces con 
traxectos de máis dunha 
hora... Os horarios 
dos últimos traxectos 
dificultan o transporte 
de regreso á casa do 
alumnado sadense de 
estudos nocturnos, 
conservatorio, escola de 
idiomas, bacharelato, 
universidade…

A isto haille que 
sumar as dificultades 
de accesibilidade: 
vehículos con escaleiras 
moi empinadas, sen 
rampla para persoas 
con dificultades de 
mobilidade, pantallas 

de anuncio de destino 
que non se len, non se 
avisa das paradas —o 
que dificulta situarse 
no punto exacto do 
percorrido nas tardes 
escuras e chuviosas de 
inverno— etc.

Parece que se nos 
obriga á veciñanza 
ao uso do transporte 
privado, que xera 
atascos e contaminación 
ademais de dificultades 
de transporte para a 
poboación con menos 
recursos.

Á nosa cidadanía 
cómpre ofertarlle unha 
alternativa viábel e 
medioambientalmente 
sostíbel. E non abonda 
con baixar prezos. 
Se queremos que 
vivir en Sada sexa 
cómodo e accesíbel 
para a veciñanza, ten 
que haber horarios o 
suficientemente amplos 
e que desprazarse á 
cidade da Coruña ou a 
outras localidades non 
sexa unha odisea.

O Bloque Nacionalista 
Galego traballará para 
que a Consellaría 
de Infraestruturas e 
Mobilidade da Xunta 
de Galiza inste a 
empresa concesionaria 
de transporte ALSA, 
así como as outras 
concesionarias do 
servizo de transporte 
público colectivo que 
presten servizo dentro 
do noso municipio, a 
cumpriren as seguintes 
propostas:

Por unha mellora do transporte 
público en Sada

Se queremos que vivir en Sada sexa cómodo e accesíbel para a veciñanza, ten que haber horarios o 
suficientemente amplos e que desprazarse á cidade da Coruña ou a outras localidades non sexa unha 
odisea.

Parece que se 
nos obriga á 
veciñanza ao uso do 
transporte privado, 
que xera atascos 
e contaminación 
ademais de 
dificultades de 
transporte para a 
poboación con menos 
recursos

Este excepcional museo 
de arte contemporánea 

situado no noso concello, 
no Castro, naceu hai máis 
de 50 anos (1970) e alberga 
bens de incalculábel valor 
material e inmaterial, 
ademais de ser en si 
mesmo un edificio 
senlleiro. 

O museo, creado coa 
vontade de salvagardar 
a memoria histórica 
galega do exilio a través 
da recuperación do seu 
patrimonio artístico, 
converteuse no espello 
da renovación da arte 
contemporánea galega. 
Reúne un importante 
volume de obras de 
artistas de enorme 
relevancia —moitos 
deles exiliados por mor 
da guerra civil —, como 
Luís Seoane, Maside, 
Castelao, Asorey, Lugrís 
Freire, Maruxa Mallo, 
Laxeiro, Eugenio Granell, 
Francisco Lloréns… Foi 
un proxecto museográfico 
pioneiro, aberto, activo, 
dialogado coa obra. 
Un museo vivo, que 
hoxe esmorece dun 
xeito lamentábel ante a 
pasividade da Xunta. 

No 2010 produciuse un 
acordo parlamentario 
a prol da declaración 
do Museo de Arte 
Contemporánea Carlos 
Maside como Ben 
de Interese Cultural, 
declaración que garantiría 
a súa a rehabilitación 
e protección. Pero 
a día de hoxe o 
expediente BIC continúa 
inexplicablemente 
paralizado, desoíndo o 
mandato parlamentario. 
Non houbo ningunha 
resolución firme da Xunta, 
nada máis aló dalgunha 
publicidade enganosa 
sobre a chegada dunha 
boa nova que non acaba 
de producirse. 

Un informe do 2018 do 
Consello da Cultura 
Galega, órgano consultivo 
de referencia da Xunta 
de Galiza, afirmaba que 
“colección e edificio 
merecen a protección 
necesaria para garantir 
a súa permanencia 

e preservación 
indisociablemente 
unidos”. E concluía 
manifestando que “tanto 
o edificio do Museo Carlos 
Maside como a colección 
documental e pictórica 
que alberga merecen, pola 
súa natureza e carácter, a 
protección como Bens de 
Interese Cultural”.

O BNG considera 
inadmisible que o Museo 
de Arte Contemporánea 
Carlos Maside continúe 
pechado ao público 
por máis tempo, posto 
que as obras que nel se 
conservan son parte do 
noso patrimonio cultural 
e, como tal patrimonio 
común, deben ser 
accesibles ao público. 

Por iso demandamos 
actuacións urxentes: 
por unha banda, 
reparar o innegábel 
desgaste do edificio, 
que pode provocar 
danos irreparábeis nas 
obras que contén, ao 
levar pechado o museo 
desde 2016. Pola outra, 
a Xunta de Galiza debe 
actuar de inmediato 
para protexer este 
legado en severo risco, 
dando cumprimento ao 
acordado no Parlamento 
galego en 2010.

A deputada nacionalista 
Mercedes Queixas 
presentou xa varias 
iniciativas no Parlamento 
galego, mais todo queda 
en boas palabras por 
parte do goberno do PP, 
sen que se concreten 
prazos nin actuación 
ningunha de protección 
sobre este museo único 
localizado no noso 
concello de Sada.

Desde o BNG seguiremos 
insistindo na reapertura 
do Carlos Maside e na súa 
protección como Ben de 
Interese Cultural.

Reclamamos a 
reapertura do Museo 
Carlos Maside 
É inadmisible que este museo continúe pechado ao 
público por máis tempo, posto que as obras que nel se 
conservan son parte do noso patrimonio cultural e, como tal 
patrimonio común, deben ser accesibles ao público. 

Demandamos 
actuacións urxentes: 
reparar o desgaste 
do edificio e actuar 
de inmediato para 
protexer este legado 
en severo risco

O Pazo de Meirás ten a 
consideración de ben 

de interese cultural (BIC), 
figura esta de máxima 
protección patrimonial 
que lle outorga á 

cidadanía o dereito de 
poder acceder ao interior 
do Pazo para visitalo de 
xeito gratuíto un mínimo 
de catro días ao mes. 

Incomprensiblemente, 
o Estado, responsable 
actual da propiedade do 
ben dentro dos muros, 
impide a visita ao interior 
das Torres, que son o 

elemento patrimonial 
do conxunto que máis 
peso ten para xustificar a 
declaración BIC. A Xunta 
de Galiza, administración 
que ten competencias 
exclusivas en materia 
de patrimonio cultural, 
consente esta limitación 
absurda, e mesmo hoxe 
segue sen darlle ningún 
tipo de protección 
patrimonial ao conxunto 
de bens mobles que os 
Franco pretenden rapinar 
do interior das Torres.

A esta incomprensible 
actitude de Estado e 
Xunta súmase agora o 
goberno tránsfuga de 
Sada, que desde o ámbito 
municipal pon todo tipo 
de dificultades para que 
se leven a cabo visitas 
solicitadas por colexios, 
entidades e asociacións 

diversas, fóra dos 
mínimos establecidos 
na resolución que 
autoriza o Concello de 
Sada a organizar visitas 
aos xardíns do Pazo de 
Meirás. Unhas visitas 
que se viñan realizando 
con total normalidade 
—dentro das xa 
mencionadas limitacións 
impostas polo Estado 
e coa complicidade da 
Xunta de Galiza— con 
anterioridade á moción 
de censura.

Unha parte destacábel 
da historia de 

Sada está vinculada á 
pesca e o comercio do 
patexo, efectuados na 
nosa ría desde tempos 
inmemoriais e ata o 
último terzo do século 
XX. Este crustáceo, pouco 
consistente e con grandes 
proporcións de cal, sosa e 
potasio, utilizábase para 
fertilizar e desinfectar 
as terras de labranza en 
substitución ou como 
complemento do esterco.

Non hai ningún dos 
nosos maiores que non 
lembre con saudade 
os carros de bois nas 
praias da vila, agardando 
a chegada dos barcos 
patexeiros para poder 
cargar.

A finais do pasado 
2022, ante a falta dunha 
protección axeitada por 
parte das diferentes 
administracións 
responsábeis, foise 
a pique en Lorbé o 
derradeiro barco 
patexeiro coñecido, a 
Balbina. De titularidade 
municipal e rescatada do 
desmantelamento no ano 
2009, esta embarcación 
catalogada no Censo 
de Barcos Históricos 

e Embarcacións 
Tradicionais de Galicia 
non deu superado o 
inverno.

Desde o BNG estamos 
a loitar, e seguirémolo 
facendo, pola 
recuperación da Balbina 
para a súa posta en valor, 
así coma pola habilitación 
no porto da nosa vila dun 

espazo onde se agrupen, 
a modo de “museo 
vivo” que mostre a nosa 
cultura mariñeira para 
desfrute de sadenses 
e visitantes, os barcos 
históricos e embarcacións 
tradicionais catalogados 
de Sada. 

Desde a nosa formación 
consideramos que a 

protección da cultura 
mariñeira sadense, 
ademais de fomentar o 
coñecemento da nosa 
localidade e da súa 
historia (o cal é de seu 
un beneficio innegable), 
podería converterse 
nun apoio importante 
para o novo turismo 
cultural e de calidade 
que vimos apoiando. 

Xunto coa recuperación 
do Pazo de Meirás ou 
da Terraza modernista 
de Sada entre outros, 
o Museo Vivo de 
Barcos Históricos 
e Embarcacións 
Tradicionais Galegas 
nos embarcadoiros 
do porto de Sada será 
parte importante no 
crecemento da nosa vila.

A Balbina e o futuro 
Museo Vivo

A protección da cultura mariñeira sadense, ademais de fomentar o coñecemento 
da nosa localidade e da súa historia, podería converterse nun apoio importante 
para o novo turismo cultural e de calidade que vimos apoiando.

Atrancos nas 
visitas ao Pazo 
de Meirás

O goberno tránsfuga 
de Sada pon todo tipo 
de dificultades para 
que se leven a cabo 
visitas solicitadas por 
colexios, entidades e 
asociacións diversas

O edificio da Terraza 
foi situado nuns 

terreos de concesión 
administrativa por Real 
orde do 20 de xullo de 
1922, para ser destinado 
á “venda de refrescos 
e licores na praia de 
Sada”. Décadas máis 
tarde, o recheo do paseo 
marítimo realizado nos 
anos 80 distanciou o 
edificio do bordo litoral.

Doutra banda, a 
concesión outorgada 
no seu día caducou sen 
posibilidades de ser 
prorrogada, segundo 
acredita a Dirección 
Xeral da Costa e o Mar en 
Resolución ditada o 11 de 
febreiro de 2021.

Cómpre que as 
administracións da 
Xunta e do Estado actúen 
para velar polo correcto 
mantemento do edificio e, 
tras a súa rehabilitación, 

entregalo ao Concello 
de Sada para os fins 
previstos no Plan Xeral 
de Ordenación Municipal, 
que non son outros que 
destinalo a equipamento 
sociocultural.

A deputada nacionalista 
Mercedes Queixas 
así o considerou 
nas iniciativas 
parlamentarias levadas 
ao Parlamento de Galiza, 
e tamén o deputado do 
BNG no Congreso dos 
Deputados, Néstor Rego.

Como é sabido, no ano 
2011 o Concello de Sada 
solicitou a declaración 
da Terraza como Ben de 
Interese Cultural (BIC). Tal 
declaración fíxose efectiva 
no Decreto 16/2020, do 
30 de xaneiro, algo que 
tamén é crucial para a 
conservación do edificio 
e para que teña garantida 
a súa permanencia no 

espazo que ocupa, do que 
non pode ser retirado, 
nin desmantelado 
nin trasladado, como 
interesadamente se ten 
insinuado.

A preguntas do BNG, 
o Goberno do Estado 
contestou por escrito 
que para xestionar a 
rehabilitación do edificio 

e proceder a ela no menor 
tempo posíbel o Concello 
de Sada debería solicitar 
o título habilitante, neste 
caso a concesión, que 
podería ser outorgada 
conforme o previsto na 
disposición adicional 
terceira do Regulamento 
xeral de costas, así como 
no artigo 135 do mesmo 
texto legal.

É patente o abandono 
actual do edificio e 
rehabilítalo supón unha 
necesidade imperiosa. 
Como o asunto está 
xudicializado, se o 
xulgado decide que o 
Estado debe prorrogar a 
concesión, terá que ser 
o concesionario quen 
manteña e rehabilite 
ese BIC. Se pola contra 
a Terraza pasa a 
propiedade pública, serán 
as administracións as 
que se encarguen de 
facelo. 

O que é evidente é que 
a peor das situacións 
é a actual, na que 
ninguén se ocupa nin 
se toman medidas. E 
mentres, Sada convive 
co paradoxo de celebrar 
anualmente unha “feira 
modernista” ao pé do 
edificio modernista por 
excelencia mentres 
este se deteriora ata a 
decadencia.

Que propón logo o BNG? 
Que tanto o Estado como 
a Xunta se aclaren e 
tomen medidas, as que 
sexan, pero que as tomen 
xa, porque de seguiren 
así, cando se decidan a 
actuar será tarde.

Cómpre que as administracións da Xunta e do Estado actúen para velar polo 
correcto mantemento do edificio e, tras a súa rehabilitación, entregalo ao 
Concello de Sada para os fins previstos no Plan Xeral de Ordenación Municipal, 
que non son outros que destinalo a equipamento sociocultural.

Que pasa co edificio 
da Terraza?

Sada convive co 
paradoxo de celebrar 
anualmente unha 
“feira modernista” 
ao pé do edificio 
modernista por 
excelencia mentres 
este se deteriora ata a 
decadencia

O BNG presentou 
numerosas iniciativas 

defendendo a rehabilitación 
e posta en valor da Terraza

